
M121K: Kaiserchronik A (Fragment K)

kvniginne er gie .

mit den armen er si umbeuie

er dructe si an sine bruoste .

siner bosen geluoste .

brahte er si innen .

er sprach daz er si gerne wolte minnen .
er ne mahte si iz niht langer uerhelen .
er muose ferwandeln daz leben .

im were gereite der tot .

si ne hulfe im uz der not .

sin dink stunde an ir genade

daz begunde der frowen harte swaren .
Diu frovwe sprach im dov zu .

“ich sage dir herre wie duo tov .

rela mich so getaner worte .

mih dwinget uil groziu forhte .

uil lieb ist mir min man .

dine rede la du alzoges stan .

si ne ist dir nehein govt .

zov dir ne han ich deheinen muot .

ih ne sol mich niht an dich wenden .
noch min edele kovnne niht gescenden .
unt freisket ez min herre .

er gerefset uns dar umbe uil sere ”

der herre sprach daz er sin niht entwesen wolte .
ob er dar umbe sterben solte .

oder swaz sin wrde .

er trovge sogetane buorde .

er ne mahte mit nihte ferlazen .

er begie so groze unmaze .

nach der frowen minne .

daz er gezwiuelte ain tail an sinem sinne
Do nam ir div frowe govt .

einen uil tovgentlichen movt .

daz si niemanne sagete .

di not die si uon im habete .

under wilen si im drote .

vil dike si in ulegete .

Referenzkorpus Mittelhochdeutsch v2.0 (https://linguistics.rub.de/rem)


https://linguistics.rub.de/rem

MI121K: Kaiserchronik A (Fragment K)

Modernisierter Lesetext

0,1295
0,1296
0,1297
0,1298
0,1299
0,1300
0,1301
0,1302
0,1303
0,1304
0,1305
0,1306
0,1307
0,1308
0,1309
0,1310
0,1311
0,1312
0,1313
0,1314
0,1315
0,1316
0,1317
0,1318
0,1319
0,1320
0,1321
0,1322
0,1323
0,1324
0,1325
0,1326
0,1327
0,1328
0,1329
0,1330
0,1331
0,1332
0,1333
0,1334
0,1335
0,1336
0,1337
0,1338
0,1339
0,1340
0,1341
0,1342

si sprach “freiskent ez unser mage
des lebenes werden wir ane .

und ander romare .

ez wirt in uil sware .

si heizent uns lihte stainen ”

si begunde heiz weinen .

Je dannoch ne wolte sih der herre .
der rede niht bekeren .

si sprach “geswie min uil govt .
nu tov als ich dir rate .

warte du der zite .

so der wirt gerite .

unt hie ze houe werde stille .

ih han zov dir govten willen .

daz gestet ovch unlange .

mit kinde bin ich nu beuangen .
sin ne mac ze disen ziten niht sin .
uil lieber geswie min

gib mir govtlichen eine frist .

ich leiste gerne alez daz dir liep ist ”
der herre gewerte si der bete .

sin gemovte stilte er da zestete .
diu frovwe gedahte maniger liste .
wie si ir ere gefriste .

wie si den wovtgrimmen

uon der rede machte bringen .

do si des kindelines genas .
dannen si geburdet was .

des gefrovweten sich z ware
frivnte unt mage .

si uovnden in den allerenschonisten namen .
dannen si ie gehorten sagen .

er wart geheizen Clemens .

sit wart er ze rome babes .

er ist ein marterare here .

er sol uns wegen hie an dem libe unt dort an der sele .

do diu frovwe kom wider zu ir kraft .
unt si des nachte bi dem kovnige gelak .
als der herre enslif

wi lute in diu frovwe an rief .

“hilf du mir herre enzit .

e ich bosliche uerliese den lib >

der kovnic harte erscrichte .

er spranc uf in algerichte .

er sprac “elliu min wnne .

daz mir din got guonne .

waz ist dir liebe gescehen

gerner ferwandelt ich daz leben .

e dir iemer ieht ze lacide gescehe .
waz ist daz du in dinem trovme gesahe .
Div frovwe antwrte im do .

si sprach “herre ich ne mac niemer werden fro .
ich han sogetaniu dinc gesehen .

ich ne mac niht lange leben .

ovch sage ich dir fovr war .

unser kint gelebent niemer ein iar .
du ne heizest si diu bovch leren

wol troste si der herre .

“liebe” sprach er “din trovm erge dir niht ze laide .
nu underwinte dich der kinde beider .
unt eruar under holden min .

wa die govten meister sin .

uertige selbe diniu kint .

da die allerwisten sint .

si tugentent also frov .

ich fersihe mich aller eren dar zov .

si werdent uns ze frumekeit .

ich ne chlage niht wan din arbeit .
dines rates uolge ich dir gerne ”
sprach der tivrliche herre .

div frovwe hiez diu schef zieren .
beraiten uil schiere .

do iz allez gar was .

die livte horten sagen daz .

daz man wolte fersenden .

uerre in ellende .

die iunkheren beide .

si begunden heize weinen .

die sine uordesten man .

die wolten iz gerne widerwendet han .
do sprach der kovnic here .

nu fernemet min lere .

swer dem besem entlibet .

den sun hazzet unt nidet .

zovht unt uorhte [..][..]

swenne der junge man .

mit zovhten wol sprechen kan .

unt swigen da er sol .

so stat sin dink wol .

zovht unt triwe .

scovln samet bovwen .

swa sich die gescheident .

ich wan iz scaden zaiget .

er bedarf grozer wizze .

swer ze rome sol sizzen .

mitten in dem senate .

unt daz beste sol raten .

dar zov berichten manik riche .
sprichet min sun da wisliche .
des habet ir groze ere .

so gezimet er iu wol ze herren .
Clementem den iungelink .

dar nach elliu miniv dink .
beuilhe ich ze iwern genaden .
da wart ein michel iamer .

Ie dannoch tet der herre .

uil manige govte lere .

er nam daz kindelin bi der hant .
er beualh in mit aller gewalt .
daz si sin wol wielten .

ir ere dar ane behielten .

wol gehiezen im alle sine man .
er kerte an daz mere fram .

er fovr durch syciliam .

dar nach durch calabriam .

do er da nine uant .

do kert er in affrikaniskiu lant .
do uovr er durch alexandriam .
dannen in die wosten romaniam .
iz geschach in einer mitternaht .
do hovb sich der gotes slak .

daz schef allez zebrast .

daz da nihtesniht genas .

wan der herre tivre .

der kom an die stivre .

ein holz begreif er mit den handen .
die unde worfen in ze lande .

im wart uil manik groz slak .

ie dannoch nerte in diu gotes kraft .
der herre begunde an dem libe .
harte gezwiueln .

daz sin niemer wovde rat .

naket stuont er ane wat .
richtovm was im fremede .

wan in sinem nazzen hemede .
der e des riches herre was .

Zu vare sagen ich iu daz .

dem was so gar zeruonnen .

uon diu ne darf sich niemen ferkovnnen .
des ubelen noch des govten .
wan als in got wil behovten .

ia rief er dem tode .

dem e diente rome .

dem e dienten elliu lant .

frost unt huonger in do dwank .
walt unt steine .

lief er algemeine .

dri tage unt dri naht .

daz er mazzes nine plac .

Ie dannoch wolte in got nern .

do sach er uof bi dem mere .
einen eselare varn .

uil luote begunde er im nah harn .
der eselare wart sin gewar

er kerte nah im dar .

dov fracte der eselere .

waz im gescehen ware .

daz er sih so missehabete .

ain tail er z im sagete .

er sprac “ih unt ander kovfman .
wolden ze marcte sin geuaren .
daz scef ist uersunken .

dar an sint ertrunken .

alle di geuerten min .

nu sage mir ob iender hi nahe gebuode sin .
z ware ich dir sage .

ez ist an dem uierden tage .

daz ich az noh en tranc niht .

mir waere der tot allezan liep .”
Der eselare sprac do .

“govt man wie redest u nu so .

du maht sin iemer got loben .

daz du uz dem mer bist komen .
daz guot la dir wesen unmaere .
daz was ain ubel wilsaelde .

swi nakt du stast

nu du den lib hast .

din wirt noh guot rat .

ain gote burc hie bi stat .

da sint riche herren inne gesezzen .
da maht du alles dines laides fergezzen .
er zoh uz sin gewendelin .

den herren slovft er dar in .

er gab im win unt prot .

er sprac sogetan not .

han ih dike reliten

dir ne sint niht kovnt sogetane site .
handelest du z mit sinne

du maht noh genuc gewinnen .
Des anderen morgenes uil frov .
di geuerten huben sich do .

in laodiceam .

do bestuont der edel man .
da laid er arbait gnuog .

den wide er da uaile truoc .
er diende armen unt richen .
die kovrne zoch er tageliche
er behielt gerne die warheit .
er hazzet lovgene unt bosheit .
da mit ferdiende er daz .

daz er in allen lieb was .
luzzel was sin habe .

er hete wisliche rede .

er was also wortspahe .

si sprachen daz sin wiser niender da ne ware .

Nu horen wir diu bovch sagen .

under diu komen ze hierusalem geuarn .
kovfluote uon rome .

man enphie si uil schone .

mit michelme flize .

in aller slahte riche .

wie wol man si erte .

swa si in kerten .

do si ze ierusalem waren .

wie dike si fernamen .

wie ein kint in die werlt ware kumen .
uon einer magede geborn .

siniv grozen wnder .

diu sagete man besunder .

daz er uon dem wazzer machete den win .
die miselsucht hiez er heil sin .

die plinten hiez er gesehen

di toten hiez er lebende ovf sten

